
«Eredu berriak D ereduaren antzekoa izan beharko luke» 

Sabina Lopez Atxurra - Sarean elkarteko lehendakaria 

Arabako, Bizkaiko eta Gipuzkoako hizkuntz eredu berriak, gutxienez, D ereduaren parekoa eta, kasu gehienetan, D eredu indartua izan behar duela uste du Sarean-ek. 

JAKES GOIKOETXEA - Donostia 

Sarean Arabako, Bizkaiko eta Gipuzkoako haur eta lehen hezkuntzako ikastetxe publikoen elkartea da. Ofizialki ezin du hala izan, ezin delako ikastetxe publikoen elkarterik sortu, baina praktikan hala da. 168 ikastetxe daude elkartean eta Sabina Lopez Atxurra (Zumaia, 1960) da lehendakaria. 

Ze balantze egiten duzue hizkuntz ereduez? Porrota izan dira, eman beharrekoa eman dute... 

Ereduen bilakaera asko aldatu da 25 urtean: gaur egun, eskola publikoan haur eta lehen hezkuntzan matrikulatzen diren hiru ikasletik bi D ereduan matrikulatzen dira. Horrek esan nahi du gizarteak ikusten duela D ereduaren baliagarritasuna. Horrez gain, haur eta lehen hezkuntzan lanean ari diren irakasleen %90,5 euskaldunak dira, bigarren hizkuntz eskakizuna dute. Gauzak asko aldatu dira. 

Baina orain erakutsi da hizkuntz ereduak ez direla baliagarriak ikasle guztiek euskara menperatzeko, eta aldatu egin behar direla. Ezin dugu horrela jarraitu. 

ISEIk egindako B2 azterketak begiak ireki al zizkion jende askori? 

Gauza bat da zerbait sumatzea, eta beste bat hori frogatzea. Ikerketak nabarmendu egin zuen edo azaleratu egin zuen askok sumatzen genuena. Ikerketak erakutsi du ikerketa gehiagoren beharra. Ikastetxeetan gauza asko ikusi egiten ditugu, antzeman egiten ditugu; baina benetan hori ikerketa batean ondorioztatu edo egiaztatu badaiteke, beste gorputz bat hartzen du. 

Ildo horretan, azterketa eta ikerketa gehiago egin beharko lirateke. Eleaniztasunari buruz, esaterako. Askotan aipatzen da eskolek eleanitzak izan behar dutela eta haurrek lehen ikasketa mailetatik hasi behar dutela ingelesa ikasten. Baina Euskal Herrian, beste bi hizkuntza ere menperatu behar direnean, eta euskararen egoera aintzat hartuta, hori aztertu egin beharko litzateke. 

Edozein aldaketa egin aurretik ikerketak egin behar dira, eta ikerketa horien falta nabari da. Hurrengo urratsen atzean eztabaida pedagogikoak eta didaktikoak egon behar dute, ez politikoak. 

Hizkuntz ereduen aldaketak nondik nora joan beharko luke? 

Eredu bakarraren aldekoak gara. Eredu bakarra, besteak beste, gizartearen kohesioa lortzeko. Hiru eredurekin ikusi dugu ikasleak sailkatu egiten direla maila sozioekonomikoaren eta kulturaralaren arabera, eta ghettoak sortzeko arriskua dagoela. 

D ereduaren pareko eredu bakarra? 

Ikerketen emaitzek erakutsi dutenez, D ereduaren antzeko zerbait izan beharko luke, emaitza onak lortu nahi baditugu. Aintzat hartu behar dugu gaur egun D ereduko eskoletan ere ez dela D eredu hutsa bakarrik egiten, areago joaten dela, indartze neurriak hartzen direla. D eredua baino gehiago egiten da euskara maila egokiagoa lortzeko. Kasu batzuetan, D ereduaren antzeko zerbait izan daiteke gutxieneko maila, baina kasu gehienetan D eredua indartu egin beharko da. 

Eredu bakarra eta malgua? 

Malgua bai, gaur egun ere malgutasuna erabiltzen dugulako. Malgua, eskola bakoitza ezberdina delako, ikasle mota desberdinak dituelako eta ikastetxeko kideak direlako egokienak ezarritako helburuetara iristeko ze lan egin behar duten jakiteko. Beti ere gutxieneko bat, D ereduaren antzeko zerbait, bermatuz. Praktikan, helburuetara iritsi nahi badugu malgutasun hori nahiko urria izango da, euskarari eskaini beharreko gutxienekoek maximoetatik oso gertu egon beharko baitute. Malgutasunaren barruan sartuko lirateke euskara sendotzeko programazio bereziak ere. 

Euskadiko Eskola Kontseiluak ikastetxe bakoitzak hizkuntz proiektu bat egin beharko lukeela planteatzen du. Ados? 

Garrantzitsua da ikastetxeak hizkuntz proiektua edukitzea, hizkuntzen tratamendua zehazteko, bai eskola barruan, bai eskolatik kanpo. Umeak ezin dira euskaldundu eskolako eguneroko bost orduekin bakarrik. Eskolatik kanpo ere euskaraz hitz egin behar dute, euskaraz bizitzeko aukera izan behar dute. Euskara bizitzako edozein arlotan erabil dezaketen eta erabiltzea atsegina den hizkuntzarekin lotu behar dute. Ikastetxeek Administrazioarekin eta udalekin lotura izan behar dute hori lortzeko. 

Ildo horretan, oso garrantzitsuak dira eskola kirolaren esparrua eta jantokiarena. Esparru horiek oso ondo zaindu beharreko tarteak dira, ez hizkuntzari begira bakarrik. Euskarak bermatua egon behar du eskola ordutegian eta eskolaren jarduera osagarrietan. Eskola kirolarena oso esparru baliagarria izan daiteke euskara ikuspegi komunikatibotik sakontzeko. Gainera, ikasleak oso adin garrantzitsuan hasten dira eskola kirolean, zortzi urtetik aurrera. Ikasleek askotan aisialdian adin horretan egiten dute euskaratik gaztelaniarako urratsa. 

Eredu aldaketak, antolaketa aldetik, aldaketa handia suposatuko al luke? 

Administrazioarentzat erronka nagusia ez da legea aldatzea edo dekretu bat egitea, baizik eta horren azpian dagoena, hori egi bihurtzeko behar diren urratsak egitea. Administrazioak tresnak eta baliabideak jarri behar ditu aldaketarako. Esaterako, funtsezkoak dira etapa eta ziklo bakoitzean lortu beharreko helburuak eta horiek ebaluatzeko tresnak. Baita irakasleen prestakuntzan sakontzea ere, erronka berriei ekiteko. 

Politikoek kontuan hartuko al dituzte hezkuntzako eragileen iritziak? 

Hartu beharko lituzkete. Gai horietaz ikuspegi pedagogikoetan eta didaktikoetan oinarrituta hitz egiten dugunean, adostasunera oso erraz iristen gara. Beraz, hainbat egoeratan lanean ari diren profesionalen artean adostasun hori badago, politikoen artean ere egon beharko luke. 

Mementoa iritsi da euskarazko irakaskuntzaren aldeko beste urrats bat egiteko, eta jendea prest dago horretarako. Gure elkartekoak diren A eta B ereduetako ikastetxeek ere ikusten dute horren premia, jakinik hori erronka bat dela eta aldaketak behar direla. 

